
Broj: 
Sarajevo, datum 

 

Agencija za državnu službu, na osnovu člana 14. Zakona o slobodi pristupa informacijama u Bosni i Hercegovini ("Službeni glasnik BiH", br. 28/00, 45/06, 102/09, 62/11 i 100/13) i člana 193. stav (1) Zakona o upravnom postupku („Službeni glasnik BiH“ br. 29/02, 12/04, 88/07, 93/09, 41/13 i 53/16), postupajući po zahtjevu za pristup informacijama N.N., a koji se odnosi na dostavljanje informacija: kopije zapisnika o radu konkursne komisije, kopije radnih biografija svih kandidata koji su konkurisali, uvažavajući zaštitu ličnih podataka, informaciju o pitanjima koja su postavljena prijavljenim kandidatima na održanom javnom ispitu i kopiju obrasca sa rezultatima javnog ispita, ukoliko je isti završen, u sklopu Javnog oglasa za popunjavanje radnog mjesta državnog službenika u Instituciji N.N., donosi 

 

RJEŠENJE 

 

Odbija se pristup traženim informacijama iz razloga što iste nisu pod kontrolom Agencije za državnu službu Bosne i Hercegovine, kako u momentu podnošenja zahtjeva, tako ni u momentu donošenja rješenja.
O b r a z l o ž e n j e 

 

N.N., obratio se Agenciji za državnu službu Bosne i Hercegovine (u daljem tekstu: Agencija) zahtjevom za pristup informacijama, a koji se odnosi na dostavljanje informacija: kopije zapisnika o radu konkursne komisije, kopije radnih biografija svih kandidata koji su konkurisali, uvažavajući zaštitu ličnih podataka, informaciju o pitanjima koja su postavljena prijavljenim kandidatima na održanom javnom ispitu i kopiju obrasca sa rezultatima javnog ispita, ukoliko je isti završen, u sklopu Javnog oglasa za popunjavanje radnog mjesta državnog službenika u Institiciji N.N.
Uvidom u kompletan spis Agencija je utvrdila da je zahtjev podnesen u skladu sa Zakonom o slobodi pristupa informacijama u Bosni i Hercegovine, te je odlučeno sljedeće: 

Zahtjev za pristup informacijama podnesen je vezano za Javni oglas za popunjavanje radnog mjesta državnog službenika u Instituciji N.N. Uvidom u predmet navedenog Javnog oglasa, utvrđeno je Komisija za izbor po navedenom Javnom oglasu uopšte nije ni formirana, tako da nije održavala sjednice, nije izvršila prethodni izbor kandidata sa aspekta ispunjavanja formalnih uslova oglasa, te se naravno nije mogla održati niti jedna faza izbora kandidata.

Stoga, tražene informacije ne ispunjavaju uslov iz člana 1. tačka a) Zakona o slobodi pristupa informacijama u Bosni i Hercegovini ("Službeni glasnik BiH", br. 28/00, 45/06, 102/09, 62/11 i 100/13), odnosno tražene informacije nisu pod kontrolom Agencije kao nadležnog niti bilo kojeg javnog organa, jer posebno u odnosu na zapisnike i rezultate rada komisije i raznih testova, uopšte ne postoje. Biografije kandidata opet nisu pod kontrolom Agencije, jer iste nije razmatrala Komisija za izbor pošto ista nije formirana.
Dakle, predmetne informacije će se moći dostavljati po zahtjevu tek kada nastanu, odnosno kada u cjelosti budu pod kontrolom Agencije kao nadležnog javnog organa, a to će se desiti kada se Komisija za izbor imenuje, održi prvu sjednicu na kojoj će odlučiti o pristiglim prijavama sa formalnog aspekta, a u pogledu informacija o testovima i kada isti testovi budu održani. Pitanje vrste odluke javnog organa kada tražena informacija ne postoji, nije ni pod kontrolom nekog drugog organa, a organ koji postupa jeste nadležni organ za takvu vrstu informacija (zahtjev je po svojoj suštini preuranjen), nije izričito zakonom propisano u smislu da li isti treba odbiti ili odbaciti, ali smatramo da je odbijajuća odluka u ovakvom slučaju ipak pravilnija. Naravno, ista iako formalno meritorna, ni u kom slučaju neće spriječiti podnosioca da svoj zahtjev obnovi kada se za to steknu uslovi, odnosno kada tražena informacija nastane.

Stoga, a s obzirom na gore utvrđeno činjenično stanje, Agencija je primjenom člana 14. a u vezi sa čl. 1. i 3. Zakona o slobodi pristupa informacijama u Bosni i Hercegovini, riješila kao u dispozitivu.
Pouka o pravnom lijeku: Protiv ovog rješenja može se izjaviti žalba Žalbenom vijeću pri Vijeću ministara Bosne i Hercegovine, Trg BiH br. 1, 71 000 Sarajevo, u roku od 15 dana od dana dostavljanja rješenja. Žalba se podnosi putem Agencije za državnu službu Bosne i Hercegovine, a na istu se shodno odredbama Zakona o administrativnim taksama („Službeni glasnik BiH“, br. 16/02, 19/02, 43/04, 8/06, 76/06, 76/07 i 98/12), plaća taksa u iznosu od 10 KM, po tarifnom broju 2. Tarife administrativnih taksi. Taksa se plaća uplatnicom u svrhu „Administrativna taksa“, u korist „JRT Trezor BiH takse“, na račun broj 3380002210018390-UniCredit banka d.d. Mostar ili na račun broj: 5517902220404858-UniCredit banka a.d. Banja Luka ili na račun broj: 5556000031201417-Nova Banka a.d. Banja Luka ili na račun broj: 5620128137723339-NLB Banka a.d. Banja Luka; broj poreskog obveznika: JIB/ID odnosno JMBG; vrsta uplate: “0”; vrsta prihoda 722102; poreski period: datum uplate; opština: šifra opštine prebivališta-sjedišta uplatioca; budžetska organizacija 0201999; poziv na broj: sva polja popuniti sa brojevima “0”. Jedan primjerak uplatnice obavezno dostaviti uz žalbu. Neovisno ili zajedno sa izjavljivanjem žalbe, možete se obratiti i Ombudsmenu za ljudska prava Bosne i Hercegovine, Akademika Jovana Surutke 13 Banja Luka, ili Dubrovačka 6 Sarajevo, ili Kneza Višeslava bb Mostar, tel. 033 666 006; fax 033 666 007.  

· Arhiva 

